
 /2018 DEKRETUA, xxxko xxren xxa, arreta goiztiarraren arloko lanbide-kualifikazioa egiaztatzeko balio duten tituluen, ikasketen eta lanbide-gaitasunen katalogoari buruz
Gizarte Zerbitzuei buruzko abenduaren 5eko 12/2008 Legean esanbidez jasotzen da arreta goiztiarrerako esku-hartze sozialeko zerbitzua, Euskal Autonomia Erkidegoko gizarte zerbitzuen euskal sistemako prestazio eta zerbitzuen katalogoan sartzen diren zerbitzuen artean.
Halaber 185/2015 Dekretuak, urriaren 6koak, gizarte-zerbitzuen Euskal Sistemaren prestazio eta zerbitzuen zorroari buruzkoak, « Arreta goiztiarreko esku-hartze sozialaren zerbitzua » jasotzen eta definitzen du I. eranskinean eta, bereziki, 2.7.4 zenbakiarekin kodetutako zerbitzu eta prestazio ekonomikoen fitxan, aipatutako Gizarte Zerbitzuei buruzko Legearen 23. artikuluan eskatutako edukiaren arabera.
Martxoaren 7an, EHAAn argitaratu zen 13/2016 Dekretua, otsailaren 2koa, Euskal Autonomia Erkidegoko Arreta Goiztiarreko Esku-hartze Integralari buruzkoa. Dekretuaren helburua Euskal Autonomia Erkidegoko arreta goiztiarreko esku-hartze integrala arautzea da, erantzukizun publikoaren esparruan ematen den esku-hartzeari dagokionez; horretarako, arreta goiztiarreko zerbitzuak ematen dituzten osasunaren, hezkuntzaren eta gizarte-zerbitzuen arloetako sistemen jardunak koordinatuko dituen esku-hartze eredu bat antolatzeko funtsezko elementuak ezarriko dira.
Horretarako, 13/2016 Dekretuaren 11. artikuluak xedatzen du Arreta Goiztiarraren funtzio-egitura Arreta Goiztiarreko Balorazio Taldeetan (AGBT) eta Arreta Goiztiarreko Esku-hartze Taldeetan (AGET) egingo dela. Azken horien arautzea 13. artikuluan xedatzen da.
Puntu honetan, aipatutako 13. artikuluaren bosgarren apartatuan, AGET-ek zerbitzu hauek eskainiko dituztela ezartzen da: psikomotrizitatea, psikoterapia, fisioterapia, logopedia, gizarte-lana, psikopedagogia, psikologia, terapia okupazionala, gizarte-hezkuntza eta umearen garapenerako egokiak izan daitezkeen beste batzuk.
Eta, aurrekoaren ildotik, hauxe zehazten du 13/2016 Dekretuaren 22. artikuluak, Arreta Goiztiarraren eremuan zerbitzuak ematen dituzten zentroetako langileek bete beharreko eskakizunei buruz: Haurren Garapeneko eta Arreta Goiztiarreko Zentro bakoitzean Arreta Goiztiarreko Esku-hartze Talde bat egongo da, eta talde horrek, gutxienez, titulazio edo kualifikazio egokia duten profesionalak izan beharko ditu (bi pertsona dira nahikoa), eginkizun hauen artetik hiru betetzeko gutxienez: 
a) Psikomotrizitatea. 
b) Psikoterapia. 
c) Fisioterapia. 
d) Logopedia. 
e) Gizarte-lana. 
Halaber, haien diziplinari dagokion kualifikazioa izateaz gainera, arreta goiztiarrean espezializatutako prestakuntza edo esperientzia espezializatua ere izan beharko dute. 
Amaitzeko, aipatutako 22.1 artikuluak ezartzen du Eusko Jaurlaritzak zehaztuko duela lanbide-prestakuntza egiaztatzeko balioko duten titulu, ikasketa eta lanbide-kualifikazioaren katalogoa, Arreta Goiztiarreko Erakundearteko Kontseiluak proposatu eta gero, Arreta Goiztiarreko Erakunde arteko Batzorde Teknikoak finkatutako irizpide eta gomendio teknikoetan oinarrituta; eta, hori guztia, 9.2 artikuluaren h) apartatuan eta 10.2 artikuluaren e) apartatuan xedatutakoaren arabera.
Zehazki, 10.2 artikuluaren e) apartatuak Arreta Goiztiarreko Erakundearteko Batzordeari ematen dio, bere eginkizunen artean, Arreta Goiztiarreko Erakundearteko Kontseiluari gomendioak eta proposamenak aurkezteari dagokiona, lanbide-kualifikazioa egiaztatzeko balioko duten titulu, ikasketa eta lanbide-gaitasunaren katalogoaren proposamena egin dezan. Eta, lehen aipatutako ildotik, 9.2 artikuluaren h) apartatuak Arreta Goiztiarrerako Erakundearteko Kontseiluari ematen dio proposamenaren eginkizuna arreta goiztiarreko lanbide-kualifikazioa egiaztatzeko balio duten tituluen, ikasketen eta lanbide-kualifikazioen katalogoa egiteko, lehen aipatu batzordearen irizpide eta gomendio teknikoetan oinarrituta.
Hori hala izanik, 13/2016 Dekretuaren 22.1 artikuluaren azken paragrafoak ezartzen duenarekin bat, eta goian adierazitako funtzioak betetzeko asmoz, Arreta Goiztiarrerako Erakundearteko Kontseiluak, 2017ko maiatzaren 10eko bileran, irizpide eta gomendio batzuk onartu zituen, arreta goiztiarraren arloko lanbide-kualifikazioa egiaztatzeko balio duten tituluen, ikasketen eta lanbide-gaitasunen katalogoa egin eta onartzeko bete beharreko baldintzei eta jaso beharreko edukiari buruz. Eta, horren ondoren, onartutako irizpideak eta gomendioak aurkeztu zizkion Arreta Goiztiarrerako Erakundearteko Kontseiluari.
Geroago, Arreta Goiztiarrerako Erakundearteko Kontseiluak, aurreko irizpideak eta gomendioak aztertu eta ebaluatu ondoren, arreta goiztiarraren arloko lanbide-kualifikazioa egiaztatzeko balio duten tituluen, ikasketen eta lanbide-gaitasunen katalogoari buruzko proposamen bat onartu zuen, 2017ko urriaren 10ean egindako bileran. 
Horrenbestez, aipatu proposamena da dekretu honen oinarria, Euskal Autonomia Erkidegoko Arreta Goiztiarreko Esku-hartze Integralari buruzko otsailaren 2ko 13/2016 Dekretuaren 22.1 artikuluaren azken paragrafoan eskatutako irizpideen arabera.
Edukiari dagokionez, dekretu honek 6 artikulu ditu, Azken Xedapen bakarra edukitzeaz gain.
1. artikuluan, dekretuaren helburua zehazten da, zeinak dekretuari ematen baitio zentzua, hain zuzen: arreta goiztiarraren arloko lanbide-kualifikazioa egiaztatzeko balio duten tituluen, ikasketen eta lanbide-gaitasunen katalogoa ezartzea.
2. artikuluan, hauxe ezartzen du: dekretuaren xedapenak aplikatuko zaizkie Euskal Autonomia Erkidegoko Haurren Garapeneko eta Arreta Goiztiarreko Zentro guztiei, salbuespenik gabe.
3. artikuluan, unibertsitate-tituluak edo gradu-tituluak zehazten dira, eta, hala eskatuz gero, aurrekoen titulazio osagarria, zeina arreta goiztiarraren alorreko profesionalek egiaztatu beharko duten Arreta Goiztiarreko Esku-hartze talde bateko partaide izateko, eginkizun hauetan: psikomotrizitatea, psikoterapia, fisioterapia, logopedia edo gizarte-lana.
4. artikuluak beste eskakizun bat ezartzen die Arreta Goiztiarreko Esku-hartze talde bateko partaide izan nahi duten profesionalei: arreta goiztiarrean espezializatutako prestakuntza egiaztatu beharko dute, edo bestela, gaian espezializatutako esperientzia.
Aipatutako ondorioetarako, 5. artikuluak arreta goiztiarrean espezializatutako prestakuntzak eduki behar dituen eskakizunak jasotzen ditu; bestalde, 6. artikuluak baliabideak zehazten ditu lan-eremu horretan emandako zerbitzuengatik esperientzia espezializatua duela egiaztatzeko. 
Eta, bukatzeko, dekretua indarrean noiz jarriko den arautzen du azken xedapenak. 
Ondorioz, Enpleguko eta Gizarte Politiketako sailburuaren proposamenez, Euskadiko Aholku Batzorde Juridikoaren adostasunarekin eta Gobernu Kontseiluak 2018ko xxxxxx-ren xx(e)(a)n egindako bilkuran aztertu eta onartu ondoren, hauxe
XEDATZEN DUT:
1. artikulua.– Xedea
Arreta goiztiarraren arloko lanbide-kualifikazioa egiaztatzeko balio duten tituluen, ikasketen eta lanbide-gaitasunen katalogoa ezartzea da dekretu honen helburua, baita arreta goiztiarrean espezializatutako prestakuntza edo espezializatutako esperientzia egiaztatzeko balio duten eskakizunak ere.
2. artikulua.– Aplikazio-eremua
Dekretu honen xedapenak Euskal Autonomia Erkidegoko Haurren Garapeneko eta Arreta Goiztiarreko Zentro guztiei aplikatuko zaizkie eta, bereziki, zentro bakoitzak eduki behar duen Arreta Goiztiarreko Esku-hartze Taldeei; bai erantzukizun publikokoak, kudeaketa publiko edo pribatu itundukoak, kontratatuta edo hitzarmen bidezkoak izan, bai Gizarte Zerbitzuen Euskal Sisteman ez dauden titulartasun eta kudeaketa pribatukoak.
3. artikulua.– Arreta goiztiarraren alorreko langileen prestakuntza 
Arreta goiztiarraren alorrean lan egiten duten pertsonek, Arreta Goiztiarreko Esku-hartze Talde bateko partaide izan nahi badute, unibertsitate-titulua edo gradu-titulua dutela egiaztatu beharko dute, eta, hala badagokio, baita titulazio osagarria ere, Euskal Autonomia Erkidegoko Arreta Goiztiarreko Esku-hartze Integralari buruzko otsailaren 2ko 13/2016 Dekretuaren 22.1 artikuluan aurreikusitako psikomotrizitatea, psikoterapia, fisioterapia, logopedia edo gizarte-lana eginkizunetarako; jarraian aipatzen dira eginkizun horietako bakoitzari dagokiona:
a) Psikomotrizitatea: Irakasletzako Diplomatura, Haur Hezkuntzako Gradua, Lehen Hezkuntzako Gradua, Gorputz Hezkuntza, Gizarte Hezkuntza, Erizaintza, Fisioterapia, Medikuntza, Pedagogia, Psikopedagogia, Psikologia edo Terapia Okupazionala. 
Eta, aurreko titulazioaz gainera, psikomotrizitatean gutxienez 30 kredituko (edo 300 orduko) prestakuntza espezifikoa egiaztatu beharko dute, ikastetxe batean edo langile-elkargo batean jasotakoa.
b) Psikoterapia: Psikiatria, Osasun Psikologia Orokorra edo Psikologia Klinikoa.
c) Fisioterapia: Fisioterapia.
d) Logopedia: Logopedia edo, bestela, gaikuntza ofiziala izatea profesional gisa logopeda jarduteko, lanbide-eskolaren batek emana.
e) Gizarte-lana: Gizarte Lana.
4. artikulua.– Arreta Goiztiarrean espezializatutako prestakuntza edo esperientzia
1.– Euskal Autonomia Erkidegoko Arreta Goiztiarreko Esku-hartze Integralari buruzko otsailaren 2ko 13/2016 Dekretuaren 22.1 artikuluaren bigarren paragrafoan aurreikusitakoaren arabera, arreta goiztiarrean aritzen diren profesionalen diziplinari dagokion prestakuntza ez ezik –aurreko puntuan esandako moduan egiaztatu beharko dutena–, prestakuntza espezializatua izan beharko dute arreta goiztiarrean, edo, bestela, esperientzia espezializatua dutela erakutsi beharko dute.
2.– Aipatutako ondorioetarako, hurrengo ataletan zehazten den moduan egiaztatu beharko da arreta goiztiarrean espezializatutako prestakuntza edo esperientzia.
5. artikulua.– Arreta goiztiarrean espezializatutako prestakuntza egiaztatzea
1.– Arreta goiztiarraren alorrean graduondoko prestakuntza espezifiko teoriko-praktikoa dutela egiaztatu beharko dute.
2.– Prestakuntza hori unibertsitateek edo langile-elkargoek emandakoa izango da, edo, hala badagokio, aipatutako horietakoren batek berariaz eskuordetuta jarduten duen ikastetxeren edo zentroren batek.
3.– Prestakuntza teoriko-praktikoaren iraunaldiak gutxienez 60 kreditukoa izan behar du (edo 600 ordukoa) eta haren edukiak lotura izan behar du ondoren aipatzen diren gaiekin:
a) Arreta goiztiarraren esparru teoriko orokorra: kontzeptua, oinarriak eta helburuak. 
b) Arreta goiztiarrean asistentzia emateko edo esku hartzeko programa integratuak eta bideratze-sistemak.
c) Haurraren hazkunde fisikoan, garapen ebolutiboan eta heltze-garapenean prebentzioa eta sustapena egitea.
d) Arreta goiztiarrean ebaluatzeko, hautemateko eta esku hartzeko erabiltzen diren tresnak edo mekanismoak.
e) Mota edo teknika terapeutikoak eta esku-hartzeko alorrak.
f) Diziplinarteko ikuspuntutik esku hartzea (osasuna, hezkuntza eta gizarte-zerbitzuak).
g) Haurraren familia eta ingurunea arreta goiztiarrean.
h) Talde-lana: ebaluatzeko metodologia, tratamendu orokorrerako eta espezifikorako programak egiteko metodologia eta deontologia.
i) Kasuen analisia eta azterketa:
· Garapen-nahasmenduak, ahalmen-urritasunak, gaixotasunak eta sindromeak.
· Asaldatze-egoerak edo arrisku-egoerak.
j) Amaierako lana; haren aztergaia aurreko gai horien esparruan ikasitako edukien aplikazio praktiko bat izango da, eta kasu praktiko aplikagarriren bat simulatuz edo praktika-programa bat prestatuz egin ahal izango da.
6. artikulua.– Arreta goiztiarrean izandako esperientzia espezializatua egiaztatzea
1.– Arreta goiztiarrean espezializatutako esperientzia egiaztatzeko, alderdi hauek zehatz-mehatz jasotzen dituen ziurtagiria aurkeztu beharko da:
a) Arreta goiztiarraren alorrean landutako edo gauzatutako jarduerak edo esku-hartzeak.
b) Jardueren edo esku-hartzeen iraupena. 
2.– Arreta goiztiarrean espezializatutako esperientzia egiaztatzeari dagokionez, aipatutako jarduerak edo esku-hartzeak gutxienez bi urtez gauzatutakoak izan behar dira, lanaldi osoz, dagokion sektore-esparruarekin bat.
AZKEN XEDAPENA
Dekretu hau Euskal Herriko Agintaritzaren Aldizkarian argitaratu eta hurrengo egunetik aurrera jarriko da indarrean.
Vitoria-Gasteiz, 2018ko XXXaren XX(e)(a).
Lehendakaria,
IÑIGO URKULLU RENTERIA
Enpleguko eta Gizarte Politiketako sailburua,

